
89

N'occorr'átro: a l'è dîta: e a çento a çento

Dandoghe amô in tro cœu re speronæ,

In tro sò cammerin comme ro scento

A va con ri arme dure pettenæ

A Clorinda, e n'ha ciù nisciun spavento,

Che persoña ghe digghe, donde andæ?

Tanto ciù che ro zœugo era seguro,

Perchè zà començava a fáse scuro.

Lê chi vedde ro giorno zà imbrunî,

Che quarche stella aççende ro stoppin,

Senza fa ciù conseggi a vœu partî,

A se ciamma con lê doî moscardin,

Uña Donna, e un Staffê; con ri vestî

De Clorinda, poi missase in cammin,

A ghe dixe: Vegnî, vegnî con mi,

Senza dîghe ciù ninte de così.

Quanto bezœugna per sto contrabando

Ro servitô allestisce int'ra valixa:

Erminia intanto se va despœuggiando,

E a resta comme a dî Donna in camixa;

Ri arme adosso a se va pœuscia aggiustando,

E a comparisce lì tutta lestixa,

Ra Donna intanto destiná a servira

In tro busto de ferro a te l'infira.

Re treççe, e quella carne de vitella,

Con sto vestî pesante a se nizzava,

E con quella magniña moscatella

A arrêze tanta macchina a stentava;

Ma con st'arme a pareiva un Sô, uña stella,

E de fá ro Sordatto a se sciallava;

Tanto che Amô rieiva comme giusto

Quand'Ærcore fasciaoù l'era in tro busto.

A va, ma ogni tantin sciù i pê a traballa,

A onça a onça a fa i passi tremanti,

E a s'appoggia ra man sorva ra spalla,

Comme fa l'orbo, a quella chi va avanti;

Ma l'amô, ra speranza comme a galla

Ra portan, e ghe mollan ri tiranti,

Fin che a l'arriva poi questa tognælla

Donde son ri Cavalli, e a monta in sælla

A va via pe re stræ, che a no se credde

D'êsse scoværta manco da re pruxe,

Ma ra descrœuve poi ra guardia, e vedde

In quello scuro l'arma chi straluxe:

Ala però a ghe fa, però a ghe çedde

Ro passo, comm'a foisse lê ro Duxe,

Che quello vestî gianco, e ra temûa,

Insegna, ancon de nœutte è conosciûa.

Con tutto questo Erminia a se fa trista,

Siben nesciun ghe dixe, Olà chi passa?

Un poco a l'ha ro spasmo d'êsse vista,

Un po ro sangue tutto se gh'aggiaçça.

Ma arrivâ da ra Porta, lì a fa vista

De no aveì poîra, e con ra sò fedaçça,

Olá, dîxe, sto ponte zù caræ,

Son Clorinda, e dro Ræ porto imbascæ.

